
anak jang pertama, Tek-kian itoe soeda broentoeng bisa koempoelken satoe harta ketjil dari bebrapa, poeloe riboe roepiah. Oleh kerna itoe djadi ia bisa rajaken pesta kawin itoe menoeroet sabagimana mistinja: ia bikin oendangan di sana-sini pada sobat-sobat dan kenalannja, begitoe poen istrinja soeda tida maoe katinggalan dalem itoe perkara.

Sadari poekoel delapan soeda banjak tetamoe prampoean jang dateng kondangan, tapi sabaliknja sampe liwat poekoel sapoeloe baroe ada satoe tetamoe lelaki. Ia itoe adalah itoe laki-laki djoega jang tadi bitjara sama Emot di Gang Pasar Ajam.

Dari klakoeannja Tek-kian jang menjamboet kadatengannja, bisa ternjata jang doewa orang itoe ada kenal baek satoe sama laen.

„Hei, pergi ka mana samalem tida dateng ka mari, enko Kek-Soen ?“ tanja toewan roemah itoe dengen moeka girang. „Enko Ek-tjong, enko Kek-hoay, enko Kim-jan dan banjak jang laen-laen samoea tinggal di sini sampe djaoe malem. Tjoba enko Kek-soen dan enko Dian-hoei djoega dateng, tentoe djadi berhantem besar, tapi ini djadi tjoema maen, tjetjel-tjetjel sadja.“

„Owee samalem tida pergi kaloear, tapi taroh owee dateng, tentoe owee tida nanti dateng boeat maen. Sedari owee kalah doewa riboe lebi, sampe sekarang hati-owee masi merasa takoet. Sakit

